




[image: image2.png]European

ﬁ choolnet



[image: image1.png]University of Liege
Psychology and
Education




Fyrsta umfangsmikla könnunin á notkun upplýsinga- og fjarskiptatækni í evrópskum skólum í vændum

September 2011

Til stendur að gera í fyrsta skipti kerfisbundna könnun meðal kennara og nemenda í skólum víðsvegar um Evrópu á notkun þeirra og skoðunum á upplýsinga- og fjarskiptatækni í skólastarfi og námi.

Upplýsinga- og fjarskiptatækni verður sífellt snarari þáttur í skólastarfi og er nauðsynlegur hluti náms hjá ungu fólki. Menntunar-, félags- og efnahagslegt gildi þessarar tækni er viðurkennt í stefnumiðum ríkja sem og í evrópsku samstarfi og brýnt er að hafa sem gleggstar upplýsingar um útbreiðslu og nýtingu hennar í skólum um alla álfuna. Því er verið að afla upplýsinga um skoðanir skólastjóra, kennara og nemenda með spurningalistum á netinu (í fyrsta sinn) fyrir evrópsku skólakönnunina Upplýsinga og fjarskiptatækni og menntun (e. „European Survey of Schools: ICT and Education“ eða ESSIE). Markmiðið með könnuninni er að svara spurningum á borð við:
· Hver er munurinn á reynslu ungs fólks af upplýsinga- og fjarskiptatækni í skólanum og utan hans? Er munur þar á milli landa?
· Hve margar skólastofur eru með raunverulega nettengingu, búnar gagnvirkum kennslutöflum og fartölvum? Hve margir kennarar kunna vel á slíkan tæknibúnað? Hvernig nýta þeir tæknina og hver er árangurinn fyrir nemendur?
· Hvaða tilteknir skólar og kennarar tengjast mismunandi notkun á upplýsinga- og fjarskiptatækni? Er hægt að draga ályktanir og leggja fram tillögur á grundvelli þeirra til stuðnings við þróun kennslu- og námsaðferða og námskráa á 21. öldinni?
Markmið könnunarinnar er að meta framþróun hvað varðar aðgang að og notkun á upplýsinga- og fjarskiptatækni í 31 landi (27 aðildarlöndum ESB auk Íslands, Noregs, Króatíu og Tyrklands). Um 1.200 grunn- og framhaldsskólar hafa verið valdir til þátttöku í hverju landi og skólastjórar þessara skóla geta búist við að fá tölvupóst um könnunina í þessum mánuði. Framkvæmdastjóri Evrópska skólanetsins, Marc Durando, segir eftirfarandi um könnunina: „Við vonumst eftir háu svarhlutfalli svo niðurstöðurnar byggi á traustum gögnum. Allar upplýsingar sem verður aflað í könnuninni verða eingöngu notaðar í þágu hennar og ekki verður unnt að persónugreina eða bera kennsl á nokkurn einstakling eða skóla sem tekur þátt.“ Í hverju landi starfar sérstakur verkefnisstjóri ESSIE-könnunarinnar á landsvísu, sem er skipaður af menntamálaráðuneyti viðkomandi lands. Verkefnastjóri könnunarinnar í Bretlandi, Bill Gibbon, segir: „Ég kem til með að hjálpa þátttökuskólunum með framkvæmd könnunarinnar. Við gerum okkur grein fyrir því að annríki er mikið í skólum og því verður kappkostað að valda sem minnstri truflun á skólastarfi.“
Niðurstöður rannsóknarinnar verða greindar og birtar bæði í heildarskýrslu með samanburði milli þátttökulanda og í 31 skýrslu fyrir hvert land á árinu 2012. Timo Lankinen, framkvæmdastjóri finnsku menntamálastofnunarinnar, segir: „Í Finnlandi hafa sérstakar áætlanir upplýsinga- og fjarskiptatækni verið mótaðar en okkur vantar upplýsingar um hvernig þróunin hefur verið og hvernig Finnland kemur út í samanburði við önnur lönd.“

Niðurstöður könnunarinnar verða nýttar til að auka skilning á viðfangsefninu og bæta kennslu og nám með upplýsinga- og fjarskiptatækni: „Upplýsinga- og fjarskiptatækni gerir okkur betur kleift að sníða menntun að þörfum hvers og eins og getur gert kennsluna skilvirkari og skemmtilegri. Tæknin er ómissandi nú á tímum og getur stutt við vandaðri kennslu á hagkvæman hátt. Þessi rannsókn kemur til með að bæta við þekkingu okkar svo um munar á þessu sviði,“ segir Toine Maes, framkvæmdastjóri Kennisnet í Hollandi, sem er stofnun um þróun og nýtingu upplýsingatækni í skólastarfi. 

Í fjölmörgum löndum verða niðurstöður könnunarinnar nýttar til stefnumótunar á grundvelli gagnreyndra aðferða. Verkefnisstjóri könnunarinnar á Möltu, Emmanuel Zammit, segir hana „hjálpa okkur að gera betri framtíðaráætlanir og nýta til fullnustu þá þekkingu og tækni sem við höfum verið að fjárfesta í á undanförnum árum.“ Marta Hunya, yfirrannsakandi hjá stofnun um rannsóknir og þróun á sviði menntamála í Ungverjalandi, tekur í sama streng: „Í Ungverjalandi hófst eftirlit með notkun upplýsinga- og fjarskiptatækni í opinbera menntakerfinu fyrir rétt um ári síðan og við bindum vonir við að þessi alþjóðlega könnun auki meðvitund um mikilvægi þessa málaflokks á öllum stigum menntakerfisins frá skólum til stjórnsýslunnar. Við höfum verið að þróa sérstaka vefsíðu til sjálfsmats á sviði upplýsinga- og fjarskiptatækni (http://devel.ofi.hu/english/) og það verður fróðlegt að bera saman niðurstöður þessara rannsókna.“
ESSIE-könnunin er fjármögnuð af stjórnarsviði framkvæmdastjórnar Evrópusambandsins um upplýsingasamfélagið og fjölmiðla og studd af menntamálaráðuneytum í Evrópu og víðar. Yfirumsjón með könnuninni hafa Evrópska skólanetið og háskólinn í Liège í Belgíu. Nánari upplýsingar er að finna á: www.essie.eun.org.
